Гөлнур Насыйбуллина, 
югары категорияле татар теле һәм әдәбияты укытучысы

Ни чәчсәң, шуны урырсың
(12 нче номерлы татар телендә белем бирүче гимназиянең тәрбияви культурологик концепциясенә нигезләнеп, класс җитәкчесе эшчәнлеген яктырткан эссе)
 
[bookmark: _GoBack]Яңа уку елы башында гаҗәеп класс бирделәр миңа. Гаҗәеп дим, чыннан да, гаҗәпләндерерлек бу класс. Аның контингентына гына күз салсаң да исең китә. Нинди генә милләт вәкиле кызлары юк анда: рус: татар, үзбәк, азербайҗан, кыргыз, һәм башкалар. Шул ук вакытта алар искиткеч ачык һәм йомшак күңелле, юмарт, тырыш һәм мәрхәмәтле. Әйтерсең лә, алдан сөйләшеп куйгандай, бу матур, сөйкемле кызларны Казан шәһәренең Тукай урамында урнашкан кызлар гимназиясенең 6 нчы классына махсус туплаганнар. Эксперимент үткәреп карыйк әле, мондый “чуар” коллективтан татар һәм дөнья культурасына яраклашкан, анда үз урынын ала һәм аңа үз өлешен кертә ала торган шәхесләр тәрбияли алырбызмы икән, дип уйлагандыр инде гимназия җитәкчеләре.
Классны кабул итеп алган көнне үк мин кызларыма:
- Мин гади генә класс җитәкчесе түгел. Мин – бакчачы, ә сез минем гүзәл чәчәкләрем, – дидем. – Ә чәчәкләрнең дөньяда нинди генә төрләре юк. Үзегезнең холкыгызга, эчке дөньягызга туры килгән чәчәк исемен псевдоним итеп алсагыз, мин үземне чын бакчачы итеп тояр идем, – дип тә өстәп куйдым.
Берничә көннән кызларым яныма йөгереп килеп: “Гөлнур Зәкәриевна, мин – “лалә”, ягъни – бәхет чәчәге, мин – “энҗе чәчәге”, ә мин – “гладиолус”, мин – “ак канәфер”, – дип үзләре белән таныштыра да башладылар.
Зирәк тә, акыллы да соң замана баласы! Күрегезче бу үзбәк кызы Мәфтүнәне, үзен “роза чәчәге” дип атаган. Чыннан да, янып торган кып-кызыл роза - чәчәкләр патшасы. Акрын гына сыйпыйм дип сабагына кагылсаң, энәләрен тырпайтып чәнчеп алырга да күп сорамый. Зәңгәр күзле, ак йөзле рус кызы Оксананы гына карагыз, “сары кашкарый”, имеш. Үзе сары чәчле булгангадыр инде. Бу чәчәкләрне салкын бик тиз ала. Чит тәэсиргә бик тиз биреләсең шул, Оксана. Ә син кайгырма, кызыкай, бакчачыгыз тәҗрибәле. Бик иртә суларга, саргаерга ул сезгә ирек бирмәс. Динарам “хризантема” булган икән. Чыннан да, хризантема кебек бик чыдам, салкыннарга тиз генә бирешми ул. Үзенә күрә бер үҗәтлек, сабырлык, түземлелек белән җиңә белә ул авырлыкларны. Тикмәгә генә японнар үзләренең иң атаклы орденнарын “Хризантема ордены” дип йөртмиләрдер. Бик акыллы халык бит алар. Үзен “гладиолус” дип атаучы кыргыз кызы Жозгулга (татарча Язгөл була инде) күз салыгыз. Нәкъ тә гладиолуслар кебек озын, зифа буйлы, үзенең тәрбиялелеге, сабырлыгы, нәфислеге белән башкалардан бер башка өстен тора.
Шулай итеп, һәр кызымның икенче исеме барлыкка килде. Чәчәкләргә вакытында су сипмәсәң, бу үсемлеккә генә хас булган ашламаны үз вакытында һәм билгеле бер күләмдә кертеп тормасаң, алар үз вакытыннан алда бик тиз сулалар, һәлак булалар.Читтән кайтартылганнары бигрәк тә. Ә минем максатым – Татарстан җирлегендә бөтен дөнья халкы өчен үрнәк булган, күзләрне иркәләүче аллы-гөлле чәчәкләр үстерү генә түгел, һәр чәчәк төрен дәвам итәрлек саф һәм чиста, сәламәт яңа төр орлыклар алу. Җир шарының теләсә нинди почмагында да, горур рәвештә, минем бакчамда алган сыйфатларын югалтмыйча, тереклеген дәвам итүче чәчәкләр үстерү, гүзәллек тудыру.
Ә гүзәллек кайчан туа? Укыту-тәрбия өлкәсендә системалы, дәвамлы, эзлексез эш алып барганда гына. Укучыларыбызны тар гына кысалар эчендә тәрбияләп әллә ни алга китеп булмый. Дөнья культурасының бүгенге казанышларыннан файдалана белү, мәктәп бусагасын атлап чыккач, югалып калмый заман белән бергә атлап бару, һәрдаим заман сулышын тоеп яшәү өчен гаиләдә һәм мәктәптә төпле белем, тәрбия алу һичшиксез зарур.
Безнең кызлар гимназиясе нәкъ менә киләчәктә дөньяны балкытырлык хатын-кызлар тәрбияләү максатын тормышка ашырырлык программага нигезләнеп укыту-тәрбия эшен планлаштырган да инде. Дәресләрдә һәм дәрестән тыш оештырылган чараларда татар халкының гына түгел, бөтен дөнья халкының гореф-гадәтләрен, тормыш-көнкүрешләрен өйрәнү, мәдәнияте, культурасы белән танышу, хатын-кызда булырга тиешле иң күркәм һәм нәфис сыйфатлар тәрбияләү, барыннан да бигрәк киләчәктә затлы, сау-сәламәт гаилә оештыра ала торган әниләр үстерү өстендә эш даими алып барыла.
Мондый шәхес тәрбияләү күп көч сорый. Күңелсезлекләр дә еш очрый. Барыннан да бигрәк, уңышсызлыклар алдында югалып калмаска, укыту-тәрбия өлкәсендә булган барлык инновацион алымнардан урынлы һәм үз вакытында файдалана белергә генә кирәк. Шуңа күрә дә мин тәрбия эшемне балаларны иң беренче чиратта матурлыкны күрә, тоя, сизә белергә өйрәтүдән һәм кешене кеше итеп танырга өйрәтүдән башлыйм. Ә мондый шәхес, белгәнебезчә, үз-үзенә дә, табигатькә дә, тирә-юньдәгеләргә дә игътибарлы һәм ихтирамлы.
Әйе, матур бакча ясау, гүзәл чәчәкләр үстерү – зур игътибар, сабырлык һәм тырышлык таләп итүче хезмәт ул. Аның өчен бакчада тәҗрибә ясаудан курыкмый торган архитектор да, дизайнер да, бакчачы да булырга кирәк.
